
Medi 2008



Annwyl Aelod

Yn ystod y cyfarfod diwethaf o Adran y Colegau UCAC, penderfynwyd bod angen ceisio hysbysu aelodau, trwy gylchlythyron achlysurol, am y gwaith y mae Swyddogion UCAC yn ei wneud mewn perthynas ag aelodau sydd yn gweithio yn y Sector Addysg Bellach a’r Sector Addysg Uwch, ac am faterion perthnasol i waith yr aelodau hynny.  Gobeithiwn, felly, bydd y cylchlythyr hwn yn rhoi rhyw flas i chi o’r gwaith sydd yn digwydd ar eich rhan.  Cofiwch gysylltu ag UCAC i fynegi barn neu i ofyn cyngor.  Byddwn yn croesawu eich mewnbwn. 

1.
BETH YW EICH BARN?

Oes gennych chi unrhyw sylwadau am ddatblygiadau ym myd addysg?  Hoffech chi i UCAC leisio eich barn neu ofyn cwestiynau penodol mewn cyfarfodydd?  Cysylltwch trwy e-bost neu ewch i’r wefan i wneud ymholiad gwefan.  Mae gan UCAC lais mewn cyfarfodydd amrywiol, gan gynnwys rhai gyda’r Gweinidog Plant, Addysg, Dysgu Gydol Oes a Sgiliau, y Dirprwy Weinidog dros Sgiliau, ac mewn cyfarfodydd cyd-undebol.  
2.
TÂL AC AMODAU GWAITH DARLITHWYR

Nod UCAC yw sicrhau tegwch i ddarlithwyr o ran tâl ac amodau gwaith, ac rydym yn dadlau o blaid hyn ar bob achlysur.  Credwn mewn sicrhau strwythur cyflogau ac amodau gwaith sydd yn genedlaethol i Gymru yn unol ag un o egwyddorion sylfaenol UCAC o sefydlu cyfundrefn addysg annibynnol i Gymru.
3.
YR ANGHYDFOD CYFLOGAU YN Y SECTOR ADDYSG BELLACH
Bu Dilwyn Roberts-Young, yr Is-ysgrifennydd Cyffredinol, yn cynrychioli UCAC mewn trafodaethau gyda’r undebau eraill a hefyd gyda fforwm.  Bu trafod ar y priodoldeb o weithredu diwydiannol, a barn UCAC ynghyd ag ATL, NASUWT a nifer o undebau eraill, oedd y dylid parhau i gadw trafodaeth ar agor gyda fforwm fel cynrychiolwyr y sefydliadau.

Mae UCAC yn hyrwyddo’r egwyddorion sylfaenol canlynol o ran yr ymgyrch:

1. galw am strwythur cyflog cenedlaethol Cymru gyfan ar gyfer darlithwyr
2. sicrhau bod pob coleg yn ddiwahân yn gweithredu’r strwythur cyflog yn llawn
3. cefnogi’n gryf yr angen i sicrhau cydraddoldeb tâl ag athrawon
4. sicrhau bod y sefydliadau addysg bellach yn sefydlu trafodaethau ffurfiol ar y cyd gyda’r undebau, er mwyn sicrhau bod cytundeb cenedlaethol Cymru gyfan ar amodau gwaith
Rydym yn parhau i drafod gyda fforwm ac i ddwyn pwysau o bob cyfeiriad posib i sicrhau bod y gofynion hyn yn cael eu derbyn.  Bydd UCAC hefyd yn parhau i drafod gyda’r undebau eraill ac yn ystyried unrhyw ddulliau gwahanol o weithredu. 

Mae croeso i’r undebau anfon cynrychiolydd lleyg i’r cyfarfodydd sydd yn digwydd yn fisol, ac os oes gan diddordeb gan unrhyw un mewn ymuno gyda Dilwyn Roberts-Young yn y trafodaethau, yna cysylltwch â’r brif swyddfa.  Mae UCAC yn awyddus iawn i glywed barn ein haelodau sydd yn ddarlithwyr am faterion megis gweithredu’n ddiwydiannol trwy atal eu llafur neu trwy ryw ddull arall.  Beth yw eich barn chi?
4.
RHAI YMGYNGHORIADAU PWYSIG

Fe welwch ymatebion UCAC i’r dogfennau ymgynghorol canlynol (ac eraill) ar y wefan.

· Tystiolaeth i Adolygiad Webb o Genhadaeth a  Phwrpas Addysg Bellach yng Nghymru yng Nghyd-destun Y Wlad Sy’n Dysgu

· Sgiliau Sy’n Gweithio i Gymru

· Diogelu Plant Mewn Addysg

· Staff Mewn Addysg Bellach

· Ymgynghoriad QCA ar bresenoldeb staff addysgu ar ddechrau arholiadau allanol

· Mesur Dysgu a Sgiliau (Cymru) 14-19

Mae ymatebion i ymgynghoriadau eraill ar y gweill ar gyfer 30 Medi 2008, sef Darpariaeth Sgiliau Sy’n Gweithio i Gymru a Y Coleg Ffederal: rhoi cig ar yr asgwrn.

5.
DATBLYGIADAU 14-19

Mae UCAC wedi ymateb i sawl ymgynghoriad yn ymwneud â’r datblygiadau hyn.  Rydym yn ymwybodol iawn o’r pwyslais sydd ar gyd-weithio rhwng Colegau a’i gilydd a rhwng Colegau a sefydliadau eraill, megis ysgolion, neu gyflogwyr ac asiantaethau.  Mae yna enghreifftiau cadarnhaol o arfer dda, ond rydym hefyd yn cyfleu pryderon i’r Gweinidog Plant, Addysg, Dysgu Gydol Oes a Sgiliau ac i’r Dirprwy Weinidog dros Sgiliau er mwyn ceisio sicrhau gwell trefniadau yn y dyfodol.  

Mae llawer o heriau’n wynebu’r gyfundrefn addysg a sefydliadau wrth i’r agenda cyd-weithio ddatblygu, e.e.  
· cytundebau byrdymor staff
· diffyg darpariaeth cyfrwng Cymraeg (mae UCAC yn ymwybodol o ymdrechion unigolion o fewn y gyfundrefn i ddarparu cyrsiau cyfrwng Cymraeg, ond nid oes llawer o sefydliadau’n gefnogol i ddwyieithrwydd ac addysg cyfrwng Cymraeg)
· natur gystadleuol (a chymhleth) y gyfundrefn ariannu sydd yn gallu tanseilio ymdrechion i gyd-weithio
· diffyg ymddiriedaeth hanesyddol rhwng sefydliadau

· problemau ymarferol, e.e. gorfod amserlennu ar y cyd, problemau a chost trafnidiaeth, ac ati

· materion diogelwch plant (14-16 oed) 
· eglurder am rôl aelodau’r bartneriaeth, pwy sydd yn gyfrifol ac yn atebol am beth, a’r angen am gytundeb clir
Mae’r Mesur Dysgu a Sgiliau (Cymru) 14-19 arfaethedig yn amlinellu trefniadau ar gyfer creu cwricwlwm lleol o fewn ardal Awdurdod Addysg Lleol, creu dyletswydd ar sefydliadau i geisio cyd-weithio, a sôn am ddarparu isafswm o nifer o bynciau o fewn meysydd penodol (galwedigaethol ac academaidd) fel rhan o’r cwricwlwm lleol hwnnw. 

Mae UCAC yn gefnogol i’r bwriad o ehangu cyfleodd a chreu cyfleodd cyfartal i bawb, ond mae gormod o feysydd amwys yn y Mesur yn ei ffurf bresennol.  Rydym wedi derbyn ac ymateb yn ysgrifenedig i ddrafft newydd o’r Mesur fydd yn mynd gerbron y Cynulliad. 
Os oes gennych chi unrhyw sylwadau i’w rhannu am y datblygiadau ôl 14 - positif neu negyddol - cysylltwch â ni, os yn bosib cyn 28 Medi.  Bydd UCAC yn cyflwyno tystiolaeth lafar i Bwyllgor Mesur Dysgu a Sgiliau'r Cynulliad ar y 30 Medi 2008.
6.
PERTHYNAS GYDA MYFYRWYR / DISGYBLION DAN 18 OED

O dan Ddeddf Tramgwyddau Rhywiol (Diwygio) 2000, mae hi’n drosedd i berson sydd dros 18 oed gael perthynas rhywiol neu ymddwyn yn rhywiol gyda pherson sydd o dan 18 oed, os ydynt mewn sefyllfa o ymddiriedaeth (position of trust) mewn perthynas â’r person ifanc.  Mae’r gosb am y drosedd o gamddefnyddio ymddiriedaeth (abuse of trust) yn cynnwys darpariaeth ar gyfer dedfryd estynedig – bydd modd ychwanegu cyfnod ar drwydded (on licence) ar derfyn cyfnod mewn carchar.  Nid oes rhaid addysgu’r myfyriwr yn uniongyrchol i fod mewn sefyllfa o ymddiriedaeth.  Mae’n ddigonol i fod yn aelod o staff yn y sefydliad.

7.
YMGYRCH COLEG FFEDERAL

Rydym fel undeb yn gwbl ymroddedig i Ymgyrch y Coleg Ffederal Cymraeg.
Fel rhan o’r ymgyrch am Goleg Ffederal, mae UCAC wedi trafod y mater gyda’r Gweinidog Adran Plant, Addysg, Dysgu Gydol Oes a Sgiliau a Llefarwyr y Gwrthbleidiau ar Addysg; mynychodd Gruff Hughes y cyn Ysgrifennydd Cyffredinol ac Elaine Edwards, Ysgrifennydd Cyffredinol newydd UCAC, gyfarfod gyda Dafydd Trystan, ac rydym yn achub pob cyfle posib mewn cyfarfodydd amrywiol i roi pwysau ar yr awdurdodau i ymateb i’r galw am Goleg fydd yn diwallu anghenion myfyrwyr cyfrwng Cymraeg a darlithwyr sydd yn dymuno datblygu gyrfa trwy gyfrwng y Gymraeg.

Ar 16 Gorffennaf, cyhoeddodd Jane Hutt, Y Gweinidog dros Blant, Addysg, Dysgu Gydol Oes a Sgiliau, y bwriad i greu Bwrdd Cynllunio’r Coleg Ffederal er mwyn ‘edrych ar y modelau posib ar gyfer y Coleg Ffederal’ fel y cam nesaf i wireddu’r ymrwymiad yn y ddogfen “Cymru’n Un”.  Rydym fel undeb wedi gwneud cais ffurfiol i gael cynrychiolaeth ar y Bwrdd, ac yn aros am ymateb y Gweinidog.  Rydym ar hyn o bryd yn paratoi ymateb i gais Plaid Cymru am ein barn ar Goleg Ffederal Cymraeg ac rydym yn croesawu sylwadau gan aelodau o UCAC sy’n gweithio mewn Sefydliadau Addysg Uwch.
8.
CEFNOGAETH YR UNDEB

Os oes cyhuddiad yn cael ei wneud yn eich erbyn, neu os ydych yn mynd trwy broses medrusrwydd, neu fod bygythiad i’ch swydd oherwydd gormodedd, cysylltwch yn syth ag UCAC ac â’r Swyddog Maes perthnasol:
Swyddog Maes y De: Dilwyn Roberts-Young 
01970 639950 

Swyddog Maes y Gogledd: Eryl Owain 
01970 639950 

neu e-bostiwch: ucac@athrawon.com

Cysylltu â chyfreithiwr: pwysleisir na ddylai unrhyw aelod gysylltu â chyfreithiwr heb, yn gyntaf, siarad ag un o Swyddogion UCAC am faterion yn ymwneud ag addysg, cyflogau ac amodau gwaith.
Tynnir eich sylw at dudalen 24 yn y Blwyddlyfr cyfredol sy’n nodi’r amodau o ran estyn cyngor a chymorth i aelodau.

Eich cynrychiolwyr ar Adran y Colegau UCAC yw:

Dilwyn Ellis Hughes, Dafydd Rhys a Liz Saville
(Addysg Bellach)

Bleddyn Huws, Hywel Glyn Lewis ac Einir Young
(Addysg Uwch)

Cynrychiolwyr yr Adran ar Gyngor Cenedlaethol UCAC yw Dilwyn Ellis Hughes a Dafydd Rhys. 

Mae UCAC yn ddiolchgar iddynt am eu gwaith a’u cefnogaeth.

Os oes gennych sylwadau ar unrhyw un o’r materion yn y Cylchlythyr hwn, neu os hoffech i’r Adran drafod unrhyw fater penodol, yna cysylltwch â mi yn y Brif Swyddfa ar 01970 639950 neu anfonwch e-bost at ucac@athrawon.com.  

